განმარტებითი ბარათი

„სამედიცინო დაწესებულებათა რეაბილიტაციისა და აღჭურვის 2019 წლის სახელმწიფო პროგრამის დამტკიცების შესახებ“ საქართველოს მთავრობის 2019 წლის 28 იანვრის N10 დადგენილებაში ცვლილების შეტანის თაობაზე“

საქართველოს მთავრობის დადგენილების პროექტზე:

ინფორმაცია პროექტის შესახებ

წარმოდგენილი პროექტის მომზადება განპირობებულია შემდეგი გარემოებებით: 
2018 წლის 27 ნოემბერს სამინისტროს მიერ გამოცხადებულ იქნა ელექტრონული ტენდერი 12 ერთეული მაღალი გამავლობის სასწრაფო სამედიცინო დახმარების სატრანსპორტო საშუალების შესყიდვაზე, რის საფუძველზეც გაფორმებული იქნა ხელშეკრულება გამარჯვებულ კომპანიასთან. ნაკისრი ვალდებულებების არასრულად შესრულების (მოწოდებული ავტოტრანსპორტის ტექნიკურ დავალებასთან შეუსაბამობა) გამო, სამინისტროს მიერ, მოწოდებული სასწრაფო სამედიცინო დახმარების ავტომანქანები არ იქნა მიღებული.
სსიპ-საგანგებო სიტუაციების კოორდინაციისა და გადაუდებელი დახმარების ცენტრი, რომლისთვისაც განკუთვნილი იყო აღნიშნული სატრანსპორტო საშუალებები, სამედიცინო სერვისების მიწოდებას ახორციელებს მთელი ქვეყნის მასშტაბით, გარდა ქ. თბილისისა და ოკუპირებული ტერიტორიებისა. ადგილზე კონსულტაცია, სამედიცინო ჩვენებით პაციენტის ჰოსპიტალიზაციის უზრუნველყოფა შესაბამისი პროფილის უახლოეს კლინიკაში და კრიტიკული და გადაუდებელი მდგომარეობების მართვა - ეს არის სერვისები, რომელსაც აწვდის ცენტრი საქართველოს მოსახლეობას. ბრიგადის დანიშნულების ადგილზე დროულ გამოცხადებაზეა დამოკიდებული ადამიანების, მათ შორის ბავშვების, სიცოცხლე და ჯანმრთელობა. ამისთვის კი, საჭიროა საკმარისი რაოდენობის გამართული ავტოსანტრასპორტო საშუალებები. პრობლემა განსაკუთრებით მძაფრად დგას მაღალმთიანი დასახლებების, უგზოობის და რთული რელიეფის მქონე ტერიტორიების შემთხვევაში, სადაც მხოლოდ მაღალი გამავლობის მანქანებით გადაადგილება არის შესაძლებელი. ტურისტულ სეზონზე საჭირო ხდება დამატებითი ბრიგადებისა და შესაბამისად ავტომანქანების დამატება. ამჟამად ცენტრი განიცდის მაღალი გამავლობის მანქანების ნაკლებობას, რაც თავისთავად ხელს უშლის სერვისის ოპერატიულად და ხარისხიანად მიწოდებას. ამიტომ, დღის წესრიგში დადგა 12 ერთეული მაღალი გამავლობის სასწრაფო სამედიცინო დახმარების სატრანსპორტო საშუალების შესყიდვა. ჩატარდა შესაბამისი ბაზრის კვლევა, დადგინდა სავარაუდო ღირებულება - 1 512 600 ლარი. მაღალი სახელმწიფოებრივი და საზოგადოებრივი მნიშვნელობიდან გამომდინარე, მიღებულ იქნა გადაწყვეტილება 12 ერთეული სპეციალიზირებული მაღალი გამავლობის ჯიპის ტიპის სასწრაფო სამედიცინო დახმარების ავტოსატრანსპორტო საშუალების ,,სახელმწიფო შესყიდვების შესახებ" საქართველოს კანონის მე-101 მუხლის მე-3 პუნქტის „დ“ ქვეპუნქტის შესაბამისად, გამარტივებული წესით შესყიდვის თაობაზე. კანონმდებლობის შესაბამისად საკითხი შეთანხმდა სახელმწიფო შესყიდვების სააგენტოსთან.
ზემოაღნიშნულიდან გამომდინარე, წარმოდგენილ პროექტში სსიპ – საგანგებო სიტუაციების კოორდინაციისა და გადაუდებელი დახმარების ცენტრის ფუნქციონირებისათვის, 12 (თორმეტი) ერთეული სპეციალიზებული მაღალი გამავლობის სასწრაფო სამედიცინო დახმარების ავტომანქანის შესყიდვისათვის გათვალისწინებულია-1 512 600 ლარი.
ასევე, ზუგდიდის მუნიციპალიტეტის სოფელ რუხში დასრულდა მრავალპროფილიანი საუნივერსიტეტო კლინიკის მშენებლობა. პროგრამაში კლინიკის სარეზერვო გარე ელექტრომომარაგების ხაზის მოწყობის სამუშაოების შესყიდვის მიზნით გათვალისწინებული იყო 400 000 ლარი, საავადმყოფოს ფუნქციონირებისათვის საჭირო სარეზერვო გარე ელექტრომომარაგების ხაზის მოწყობის მიზნით შესყიდულ იქნა საპროექტო/სახარჯთაღრიცხვო სამუშაო 15 000 ლარის ოდენობით, ხოლო საპროექტო დოკუმენტაციის შესაბამისად სარეზერვო ხაზის მოწყობის სამუშაოებისათვის დარჩა 385 000 ლარი, რომელიც საკმარისი არ არის და საჭიროა დამატებით 21 000 ლარი, რომელიც გათვალისწნებულია წარმოდგენილ პროექტში.
ასევე, პროგრამით „შპს-რეგიონული ჯანდაცვის ცენტრის მართვაში არსებული სამედიცინო დაწესებულებების ფუნქციონირებისათვის სამედიცინო აპარატურისა და მოწყობილობების შესყიდვა“ კომპონენტისათვის, გათვალისწინებულია 600 000 ლარი. დღეის მდგომარეობით, ამ კომპონენტის ფარგლებში განხორციელდა შესყიდვები სავარაუდო ღირებულებით- 447 000 ლარი და დარჩენილია 153 000 ლარი. გამომდინარე იქედან, რომ ამ ეტაპზე ამბროლაურის სამედიცინო დაწესებულებისთვის შესაძენია რენტგენის აპარატი, რომლის სავარაუდო ღირებულებად, ბაზრის კვლევის შედეგებზე დაყრდნობით განისაზღვრა - 168 000 ლარი, საჭიროა ზემოაღნიშნული კომპონენტისთვის გამოყოფილი თანხის გაზრდა - 15 000 ლარით.
ასევე, ქ.რუსთავში იგეგმება ფსიქიკური ჯანმრთელობის სარეაბილიტაციო ცენტრის მშენებლობა. შერჩეული მიწის ნაკვეთი წარმოადგენდა კერძო საკუთრებას, შესაბამისად საჭირო იყო მისი გამოსყიდვა და ამ მიზნით პროგრამაში გათვალისწინებული იქნა კომპონენტი - „ქ. რუსთავში ფსიქიკური ჯანმრთელობის სარეაბილიტაციო ცენტრის მშენებლობისთვის საჭირო მიწის გამოსყიდვა“-საჭირო თანხით, 50 000 ლარის ოდენობით.
ამასთან, ქ. რუსთავის მერიის დახმარებით, შეირჩა სახელმწიფო საკუთრებაში არსებული ახალი მიწის ნაკვეთი, რომელიც უსასყიდლოდ გადაეცა სამინისტროს ფსიქიკური ჯანმრთელობის სარეაბილიტაციო ცენტრის მოსაწყობად. შესაბამისად, მიზანშეწონილია აღნიშნული თანხა- 50 000 ლარი, გამოყენებული იქნას ცენტრის პროექტირებისთვის და კომპონენტი ჩამოყალიბდეს შემდეგი რედაქციით - ,,ქ. რუსთავში ფსიქიკური ჯანმრთელობის სარეაბილიტაციო ცენტრის საპროექტო მომსახურების შესყიდვა“.
ზემოაღნიშნულიდან გამომდინარე, წარმოდგენილ პროექტში გათვალისწინებული კომპონენტებისათვის თანხის (1 548 600 ლარი) მოძიება განხორციელდება პროგრამის მე-2 მუხლის „ა“ პუნქტის ა.ბ) ქვეპუნქტით გათვალისწინებული (ზუგდიდის მუნიციპალიტეტის სოფელ რუხში მრავალპროფილიანი საუნივერსიტეტო კლინიკის აღჭურვა სამედიცინო აპარატურითა და ავეჯით, საოფისე ავეჯით, საოჯახო ტექნიკითა და ინვენტარით) კომპონენტისათვის განსაზღვრული თანხის შემცირებით. 
ამავდროულად, „სამედიცინო დაწესებულებათა რეაბილიტაციისა და აღჭურვის“ 2019 წლის სახელმწიფო პროგრამის დამტკიცების შესახებ“ საქართველოს მთავრობის 2019 წლის 28 იანვრის N10 დადგენილებით გათვალისწინებული პროგრამის ბიუჯეტი რჩება უცვლელი და შეადგენს 20 000 000 ლარს.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით წარმოდგენილი ღონისძიებების დაფინანსება განხორციელდება „საქართველოს 2019 წლის სახელმწიფო ბიუჯეტის შესახებ“ საქართველოს კანონით „სამედიცინო დაწესებულებათა რეაბილიტაცია და აღჭურვა“ პროგრამისათვის  (პროგრამული კოდი 27 04)  გამოყოფილი ასიგნებების ფარგლებში.

პროექტის მოსალოდნელი შედეგები
 სამედიცინო დაწესებულებების მიერ შესაბამისი სერვისების შეუფერხებელი მიწოდების უზრუნველყოფა. 

პროექტის განხორციელების ვადები
პროექტით გათვალისწინებული ღონისძიებები განხორციელდება 2019 წლის განმავლობაში.

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.



